
Dikjarazzjoni bil-miktub dwar l-implimentazzjoni tal-prinċipju ta' reċiproċità fil-qasam 
tal-eżenzjonijiet ta' viżi fir-rigward tal-Kanada u tal-Istati Uniti tal-Amerika

Il-Parlament Ewropew,

– wara li kkunsidra l-Artikoli 3 u 8 tat-Trattat dwar l-Unjoni Ewropea, l-Artikolu 77 tat-
Trattat dwar il-Funzjonament tal-Unjoni Ewropea u l-Artikolu 21 tal-Karta tad-Drittijiet 
Fundamentali tal-Unjoni Ewropea,

– wara li kkunsidra l-Artikolu 123 tar-Regoli ta' Proċedura tiegħu,

A. billi l-politika dwar il-viżi hija kompetenza esklużiva tal-Unjoni Ewropea iżda l-
Kummissjoni u l-Kunsill mhumiex qegħdin jaġixxu b'koerenza suffiċjenti f'din il-materja,

B. billi, minkejja ċ-ċittadini Kanadiżi u tal-Istati Uniti jistgħu jivvjaġġaw liberament fl-UE 
kollha, iċ-ċittadini tal-Bulgarija, Ċipru, ir-Repubblika Ċeka, il-Polonja u r-Rumanija 
għandhom jirrispettaw ir-rekwiżiti ta' viża meta jsiefru lejn il-Kanada u l-Istati Uniti,

C. billi t-tali restrizzjonijiet jafu jikkompromettu r-ratifika tal-Ftehim Ekonomiku u 
Kummerċjali Komprensiv bejn l-UE u l-Kanada,

1. Jistieden lill-Kummissjoni u lill-Kunsill iżidu l-pressjoni politika fuq il-Kanada u l-Istati 
Uniti biex jistabbilixxu data kemm jista' jkun kmieni biex jabolixxu l-obbligi ta' viża; 

2. Jissuġġerixxi li, bħala alternattiva, l-UE għandha tadotta miżuri ekwivalenti, inkluża l-
introduzzjoni ta' taxxa għall-ivvjaġġar simili għas-Sistema Elettronika għal 
Awtorizzazzjoni ta' Vjaġġar tal-Istati Uniti;

3. Jistieden lill-Kummissjoni tistabbilixxi mekkaniżmu effikaċi biex tiġi infurzata r-
reċiproċità totali fil-qasam tal-viżi għall-Istati Membri kollha, inkluża klawżola ta' 
solidarjetà li tiggarantixxi li f'każ li pajjiż mhux membru tal-UE jikser il-prinċipju ta' 
reċiproċità fil-qasam tal-viżi fil-konfront ta' Stat Membru wieħed jew aktar, l-UE terġa' 
ddaħħal minnufih l-obbligu ta' viża għaċ-ċittadini ta' dak il-pajjiż;

4. Jagħti istruzzjonijiet lill-President tiegħu biex jgħaddi din id-dikjarazzjoni, flimkien mal-
ismijiet tal-firmatarji, lill-Kummissjoni, lill-Kunsill u lill-parlamenti tal-Istati Membri.


